
 � Sakinlərin varlığı ilə qürur duyduğu, qonaqlarının 

heyran qaldığı gözəl məkanlarımızdan biri də Masallıdır. 
Həmişə qoynuna həvəslə can atdığım bu rayonda çoxlu 
dostum var. Həm əsrarəngiz təbiəti, həm də gülərüz, 
mehriban camaatı adamı burada qətiyyən darıxmağa 
qoymur.

Son illər Masallı daha sürətlə 
abadlaşır, inkişaf edir. Elə yarımil-
lik hesabat yığıncağında da tərəqqi 
meyilləri iftixar hissi ilə xüsusi qeyd 
olunub. İcra hakimiyyətinin başçısı 
Rafil Hüseynov konkret faktlarla 
yüksəliş meyillərini diqqətə çatdırıb. 

Şəhərin mərkəzindən keçən 
Viləş çayının ətrafında Park-bulvar 
kompleksinin yaradılması böyük bir 
layihədir. Orada çay yatağının beton 
məcraya salınması işləri davam etdiri-
lir. İlkin olaraq ümumi uzunluğu 750 
metr olan beton bəndin beşdə-dörd 
hissəsində işlər yekunlaşıb. Burada 
müxtəlif istirahət mərkəzlərinin, 
idman meydançalarının tikintisi və 
uşaq əyləncə qurğularının quraşdı-
rılması planlaşdırılır. Hazırda həmin 
ərazinin bəzi yerlərindəki zibilliklər 
təmizlənir, yaşıllıqlar salınır. Artıq 
20 hektara yaxın ərazidə meşə zola-
ğı yaradılıb. 

Ümumi uzunluğu 24,7 kilometr 
olan Eminli-Qarğalıq-Səmidxan-
Seybətin, Şatroba-Hişkədərə-
Miyankü kəndləri istiqamətində 
yolların asfaltlaşdırılması sona yetib. 
Həmçinin Bakı prospekti və Seybətin 
küçəsi yenidən qurulur. Eyni zaman-
da, yeni Ələt-Astara magistralını 
Masallı şəhəri ilə birləşdirən 1,5 
kilometrlik yolun müasir standartlara 
uyğun yenidən qurulmasına başlanıb. 
Bundan əlavə, uzunluğu 3,2 kilometr 
olan Masallı-Təzəkənd yolunun 
yenidən qurulmasına start verilib. 
Həmçinin 3 kilometrlik Gəyəçöl 
 yolunun təmiri reallaşdırılır. 

Masallı şəhərində dövlət 
büdcəsindən ayrılan vəsait hesa-
bına 10 binanın fasadı təmir olu-
nur. Heydər Əliyev prospektində 
birmərtəbəli 4 mənzilli və H.Səmədov 
44 ünvanında yerləşən ikimərtəbəli 6 
mənzilli qəzalı vəziyyətdə olan yaşa-
yış binalarının əvəzinə yeni binaların 
tikintisi ilə bağlı Nazirlər Kabinetinin 

tapşırığı əsasında Fövqəladə Hallar 
Nazirliyi tərəfindən layihə sənədləri 
hazırlanıb, müvafiq ekspertiza rəyi 
verildikdən sonra tikinti işlərinə baş-
lanacaq. İki il öncə inşasına başlanan 
və bu il təhvil verilməsi nəzərdə 
tutulan Masallı Rayon Məhkəməsinin 
yeni inzibati binasında işlər davam 
etdirilir.

Masallıda Sənaye məhəlləsinin 
yaradılması üçün Azərbaycan 
Respublikası Prezidenti tərəfindən 
2016-cı ilin iyun ayında sərəncam 
imzalanmışdır. Bu məqsədlə Ələt-
Astara magistral yolunun 165-

ci kilometrində 10 hektar kənd 
təsərrüfatı təyinatlı torpaq sahəsi 
ayrılmışdır. Artıq layihə üzrə bina 
və qurğuların tikintisi yekunlaşıb. 
Burada işləri qurmaq üçün yerli 
sahibkarlarla müzakirələr aparılıb və 
müvafiq məlumatlar toplanıb. Sənaye 
məhəlləsi Masallı iqtisadiyyatının 

sürətli inkişafına, təkmilləşməsinə 
yeni təkan verəcək və 800-ə yaxın 
yeni iş yerinin açılmasına səbəb 
olacaq.

Ötən aylarda rayon üzrə məhsul 
istehsalı və xidmətlərin həcmi artaraq 
352,7 milyon manat olub. Sənayedə 
bu artım keçən ilin müvafiq döv-
rü ilə müqayisədə 3,5 faiz, kənd 
təsərrüfatı məhsulları üzrə 1,5 faiz, 
pullu xidmətlərdə isə 2,2 faiz təşkil 
edib. Adambaşına düşən pul gəlirləri 
1842 manat, bir işçiyə hesablanan 
orta aylıq əmək haqqı 301 manat-
dır. Bu il Sahibkarlığa Kömək Milli 

Fondu tərəfindən 12 sahibkara 163 
min manat kredit verilməsi sahibkar-
lıq subyektlərinin sayının artmasına 
səbəb olub. 

Masallıda çayçılığın inkişafı ilə 
bağlı müəyyən işlər görülüb. Kola-
tan inzibati ərazisinə aid Sığaçola 
massivində “Azərsun-Holdinq” 

tərəfindən xeyli əkin aparılıb və 
rayon üzrə çay plantasiyalarının 
ümumi sahəsi 105 hektara çatdırılıb. 
Rayon üçün ənənəvi sahələrdən olan 
çəltikçilik və tütünçülüyün inkişa-
fına da əhali arasında maraq xeyli 
artıb. Ötən 195 hektar çəltik əkilib, 
sahələrdən 588 ton məhsul yığılıb, 
orta məhsuldarlıq 30 sentner təşkil 
edib. Cari ildə çəltik əkinlərinin 301 
hektara çatdırılıb. Sahibkarlıq subyek-
ti tərəfindən çəltik əkinləri üçün zəruri 
texnika alınıb. Bu il rayon ərazisində 

35 hektarda tütün əkilib. 
Digər ənənəvi sahənin - bara-

maçılığın inkişafı ilə bağlı əvvəllər 
mövcud olmuş tut bağlarının qeydiy-
yatı aparılıb və ümumilikdə 8 ərazi 
üzrə 23,2 hektar sahədə 4080 ədəd tut 
ağacının olduğu müəyyən edilib.

Baramaçılığın intensiv inkişafına 

nail olmaq məqsıdi ilə tut bağlarının 
aqrotexniki tələblərə uyğun budanma-
sına hazırlıq görülür. Ötən il rayona 
20 qutu ipəkqurdu gətirilərək 12 
təsərrüfata paylanıb, bundan 469,6 
kiloqram yaş barama alındığı halda, 
bu il 78 qutu gətirilərək 33 təsərrüfata 
paylanıb və 3406,9 kiloqram bara-
ma alınaraq Şəki İpək Kombinatına 
təhvil verilib. Artıq həmin kombi-
nat tərəfindən alınmış baramanın 
hər kiloqramına 4 manat olmaqla 
kümçülərin hesablarına vəsaitin 
ödənişinə başlanıb, yaxın günlərdə 
isə hər kiloqramına 5 manat olmaqla 

dövlət vəsaiti hesabına subsidiyalar 
ödəniləcək. Onu da qeyd edək ki, 
Çin Xalq Respublikasından 5000 
ədəd məhsuldar tut tingi gətrilərək 
şəhərin Seybətin ərazisində əkilib. 
Eyni zamanda Qarğalıq, Kalinovka, 
Kolatan, Təzə Alvadı, Bədəlan və 
Təklə kəndlərində 3000 ədəd yerli tut 
tingi basdırılıb. 

Rayon üzrə 24 964 hektar əkin 
sahəsinin 17000 hektarı suvarılan tor-
paqlardır. Ölkə Prezidentinin 2018-ci 
il 12 fevral tarixli sərəncamı ilə təsdiq 
edilmiş “Azərbaycan Respublikasında 
çayçılığın inkişafına dair 2018-2027-
ci illər üçün Dövlət Proqramı”nda 
Viləşçay su anbarının 2-ci növbəsinin 
tikintisi nəzərdə tutulub və bu 
istiqamətdə işlərə başlanıb. Masal-
lıda aqrar sahənin inkişafı ilə bağlı 
tədbirlər davamlı xarakter daşıyır. 
İxtisaslaşmanın sürətlə aparılması, tü-

tünçülük, üzümçülük, tərəvəzçilik və 
kartofçuluğun inkişaf etdirilməsi, yeni 
çay plantasiyalarının salınması, isti-
likxanaların quraşdırılması, çiyələk, 
kivi təsərrüfatlarının və tədarük 
mərkəzlərinin yaradılması nəzərdə 
tutulur. Habelə sitrus və fındıq bağ-
larının salınmasına, heyvandarlığın 
inkişaf etdirilməsi də diqqətdədir. 
“Logistik mərkəz” və “Yaşıl market” 
layihələrinin sürətlə reallaşdırılmasına 
da işgüzar səylər göstərilir. 

Masallının elektrik təsərrüfatı da-
vamlı şəkildə yenilənir. Dövlət proq-
ramı əsasında rayon mərkəzinə və 22 
yaşayış məntəqəsinə birpilləli sistem 
üzrə yeni qaz xəttinin çəkilməsi 
davam edir. Artıq 16 kənddə bu işlər 
tamamlanıb. Hazırda daha 2 kənd 
qazlaşdırılır. Ümumiyyətlə, rayon 
əhalisinin 96 faizi mavi yanacaqla 
təmin edilib. 2012-ci ildən Masallı 
şəhərinin içməli su təchizatının və 
kanalizasiya sisteminin yenidən 

qurulmasına başlanıb. Rayonun əksər 
kəndlərində içməli su xəttinin və ya 
qaynaqlarının olmaması isə ciddi 
çətinliklər yaradır. Bu problemin 
həlli ilə bağlı Prezident İlham Əliyev 
tərəfindən müvafiq qurumlara verilən 
tapşırıqlara əsasən, Muğan zonası və 
Qızılağac istiqamətində olan 42 kənd 
üçün layihələndirmə işləri aparılıb və 
“Viləşçay” su dəryaçasından həmin 
kəndlərə su xəttinin çəkilməsinə 
başlanıb. 

 Cari ildə Xallıcallı və Təkdam 
kəndlərində müvafiq olaraq 96 və 80 
şagird yerlik modul tipli məktəblərin 
və Göyəçöl tam orta məktəbinin 
tikintisi aparılır. Yaxın günlərdə 
Şıxlar və Bala Təklə kəndlərində 
də modul tipli məktəblərin inşasına 
başlanacaq. Məmmədoba və Miyankü 
həkim məntəqələri tikilərək istifadəyə 

verilib. Hazırda Lürən kənd həkim 
məntəqəsi inşa olunur.

Masallıda söhbət etdiyimiz hər 
kəs doğma yurd haqqında ürəkdolusu 
danışdı, rayona dövlət qayğısından 
razılığını bildirdi. Onlardan biri – 
Masallı Dövlət Regional Kollecinin 
coğrafiya müəllimi Soltanağa Cəfərov 
fikirlərini belə ifadə etdi:

– Təbiəti, iqlimi insanlara zövq 
verən, qoynunda 224 min ürəyin dö-
yündüyü Masallı həyat eşqimizi daim 
coşduran müqəddəs bir duyardır. 
Şimaldan – Cənuba, Şərqdən-Qərbə 
doğru hüdudları 35 kilometr olsa da, 
ona olan sevgimiz dünyaya sığmır. 
Masallının çiçəklənməsi və inkişafı 
üçün biz öz vətəndaşlıq borcumuzu 
ləyaqətlə yerinə yetirməliyik.

Əli NƏCƏFXANLI,  
“Xalq qəzeti”nin  

bölgə müxbiri 

Masallı: Görülən işlər fərəh doğurur

“Ərəb NATO”su: “Ərəb baharı”ndan 
sonra yeni təhlükə

 � ABŞ mətbuatı Vaşinqtonun Yaxın Şərqdə yeni layihə həyata keçirməyə 
hazırlaşdığı barədə informasiyalar yaymaqdadır. Belə bir fikir irəli sürülür ki, 
Amerika bir neçə ərəb ölkəsindən ibarət antiiran mahiyyətli yeni hərbi blok 
formalaşdırmağı düşünür. Hətta bu ilin payızında həmin məsələnin müzakirəsi 
nəzərdə tutulur. Amerika ərəb dövlətlərinin sammitini təşkil etməyi düşünür. 
Ancaq hansı müsəlman ölkəsinin bu prosesdə iştirak edəcəyi məsələsi aydın deyil. 
Yayılan informasiyalarda adıçəkilən ərəb dövlətlərinin həm bir-birinə, həm də 
İrana münasibətində qaranlıq məqamlar az deyil. Buna baxmayaraq, belə bir 
informasiyanın yayılmasının özü təhlükəlidir. Burada siyasi, ideoloji, diplomatik 
və hərbi faktorların qarşılıqlı təsirlərini nəzərə almaq gərəkdir. Özü də bu 
faktorların məzhəb bölgüsü kimi çox təhlükəli bir məqama necə təsir edə biləcəyi 
aydınlaşmalıdır. Bütün bunların fonunda “Ərəb NATO”su kimi ideyaların 
mümkün geosiyasi nəticələri üzərində dayanmağa ehtiyac görürük.

Kənardan təsirlər: Yaxın Şərqin 
geosiyasi problemləri

Kütləvi informasiya vasitələri ABŞ-ın Yaxın 
Şərqdə yeni geosiyasi oyuna başlaması barədə 
məlumatlar yayır. Vaşinqton başlıca olaraq 
İrana qarşı regional güc formalaşdırmağa çalışır. 
Həmin güc hərbi xarakterli olmalıdır. Ekspertlər 
onu şərti olaraq “Ərəb NATO”su adlandırırlar. 
“The Atlantic” nəşri vurğulayır ki, Amerika bu 
hərbi bloklaşmaya özünə yaxın ərəb ölkələrini 
cəlb etmək fikrindədir. Onların sırasına Misir, 
İordaniya, Oman, Səudiyyə Ərəbistanı, Küveyt, 
Birləşmiş Ərəb Əmirlikləri və Qətərin daxil olması 
gözlənilir.

Təbii ki, siyahının konkret necə olduğu-
nu demək çətindir. Ancaq burada önəmli olan 
informasiyanın məzmunudur. Çünki sadalanan 
ölkələrin əhalisinin böyük əksəriyyəti sünnilərdir. 
Deməli, kimlərsə məzhəb münasibətlərini yeni 
səviyyədə qızışdırmaq niyyətindədir.

Eyni zamanda, ekspertlər vurğulayırlar ki, 
hərbi blokda birləşməsi nəzərə tutulan ölkələrin 
həm bir-birinə, həm də İrana münasibəti 
fərqlidir. Misir İran məsələsində çox ehtiyatlı-
dır, lakin Qahirənin İsraillə münasibətlərində 
də bir istilik axtaranlar az deyil. Qətər İran-
la yaxşı münasibətlərdədir. Məhz bu faktora 
görə, Səudiyyə Ərəbistanı və Birləşmiş Ərəb 
Əmirlikləri Qətərə qarşı sərt addımlar atdılar və 
hətta bəzi informasiyalara görə, hərbi hücum 
barədə düşünürlərmiş. Bəs indi Qətərin Səudiyyə 
Ərəbistanı və Birləşmiş Ərəb Əmirlikləri ilə bir 
hərbi blokda İrana qarşı savaşmaq istəyində olması 
haqqında danışmaq nə dərəcədə məntiqlidir? 
Küveyt və Omanın da İranla müəyyən əlaqələrinin 
olduğu sirr deyil.

Lakin Pentaqonun bu il oktyabrın 12-13-də 
sadalanan ölkələrin hərbi rəhbərlərinin sammitini 
təşkil etmək fikrində olması barədə informasiyalar 
yayılıb. Belə təəssürat yaranır ki, ABŞ sözdə deyil, 
konkret fəaliyyətdə yuxarıda vurğulanan tədbiri 
keçirməyə çalışır. Onu da nəzərə almaq lazım gəlir 
ki, Vaşinqton diplomatik müstəvidə İrana qarşı 
kifayət qədər sərt mövqe nümayiş etdirir. Tehranı 
tez-tez hədələyir. Bu prosesdə Təl-Əvivin fəallığı 
da diqqətdən kənarda qalmır. Bununla yanaşı, 

Donald Tramp Tehranla danışıqlar aparmağa hazır 
olduğunu da ifadə edir. Bütün bunların fonunda 
“Ərəb NATO”su haqqında deyilənləri necə anla-
maq olar?

Öncə vurğulamaq gərəkdir ki, bütövlükdə Ya-
xın Şərqdə geosiyasi vəziyyət kifayət qədər gərgin 
olaraq qalır. Hətta Bəşər Əsəd ordusunun həyata 
keçirdiyi uğurlu hərbi əməliyyatlar belə Suriyadakı 
ümumi durumu yaxşılaşdıra bilmir. Sanki Suriya-
nın legitim hakimiyyətin fəaliyyət göstərməsinə 
imkan vermək istəmirlər. Digər tərəfdən, Holan 
təpələri ətrafında böyük dövlətlərin apardıqları 
oyun getdikcə daha qabarıq şəkildə özünü göstərir. 
Bu çərçivədə son zamanlar daha çox Rusiya-İsrail 
münasibətlərindən danışılır. Moskva həmin ərazidə 
rus hərbi patrulunun yaradılması haqqında təklif 
vermişdi. Ancaq Təl-Əviv bununla razılaşmadı.

Yəməndə də durum ağır olaraq qalır. Husilərlə 
Səudiyyə Ərəbistanının savaşı davam edir. Misir 
ehtiyatlı da olsa, bu prosesdə iştirak edir. Qətərlə 
bir sıra Körfəz dövlətləri arasında gərginlik davam 
edir. ABŞ İrana qarşı sanksiyaları gücləndirir və 
müttəfiqi Türkiyədən də bu prosesə qoşulmağı 
tələb edir. Ankara Suriya və İraq istiqamətlərində 
fəallığını azaltmır.

Bütün bunlar regionun mürəkkəb geosiyasi 

dinamikada olduğunu təsdiqləyir. Bu şəraitdə 
İrana qarşı iqtisadi-maliyyə tədbirlərinin ölkə 
daxilində vəziyyəti çətinləşdirdiyini də vurğu-
lamaq zəruridir. Avqust ayında insanlar bir neçə 
şəhərdə etiraz aksiyaları keçiriblər. Onlar sosial-iq-
tisadi vəziyyətin ağırlaşmasına etiraz edirlər. Hətta 
parlamentdə Prezident Həsən Ruhaninin bu məsələ 
ilə əlaqədar izahat verməsini tələb edənlər də oldu.

İkinci cəbhə: Vaşinqtonun təhlükəli 
oyununda yeni ssenari

Yaxın Şərqdə vəziyyət doğrudan da çox 
həssasdır və istənilən an onu tarazlıqdan çıxarmaq 
olar. Bunun üçün “Ərəb NATO”su yaratmaq müm-
kündürmü? Mümkündürsə, onun hansı nəticələri 
ola bilər? Təsəvvür edək ki, regionda bir neçə ərəb 

dövləti ilə İranın savaşı başlayır. O halda bütün 
diqqətlər İsrail-Ərəb dünyası ziddiyyətlərindən ya-
yınıb sünni-şiə qarşıdurmasına yönələcək. Və tam 
əmin olmaq olar ki, maraqlı dairələr məzhəb sava-
şını qızışdırmaq üçün yeni-yeni təxribat xarakterli 
informasiyalar yayacaqlar. Nəticədə, faktiki olaraq 
müsəlman ölkələri arasında uzunmüddətli ixtilaf 
prosesi başlaya bilər.

Təbii ki, İran zəif dövlət deyil. O, ərəb 
ölkələrinə hərbi zərbələr endirə bilər. Səudiyyə 
Ərəbistanına yeni silahların satılması faktını kimsə 
unutmur. Yəni Ər-Riyad da cavab tədbiri görə 
bilər. Üstəlik, Səudiyyə Ərəbistanının arxasında 
duran qüvvələr ona yeni silahlar da verə bilərlər. 
Bizcə, yekun mənzərəni təsəvvür etmək çətin 
deyil. Bütün müsəlman aləmini alov bürüyə bilər. 
Bu da tarixi bir faciəyə yol aça bilər.

Yaxın Şərqdə keçən əsrin 50-60-cı illərindən 
başlayaraq formalaşmış münasibətlər sistemi 
geosiyasi olaraq da dağılar. Onun əvəzində 
müsəlman ölkələrinin bir-birinə qarşı məzhəb 
bölgüsünə əsaslanan düşmənçilik münasibətləri 
yaranar. Belə vəziyyətin kimlərə sərf etdiyi gün 
kimi aydındır. Hər şeydən öncə, bir neçə ildir ki, 
Türkiyənin müsəlman ölkələrini bir araya gətirmək 
istiqamətində atdığı faydalı addımların təsiri yox 

olar. İslam Əməkdaşlıq Təşkilatı çökər. Müsəlman 
dövlətləri arasında ortaq mövqeyə gəlmək şansı 
minimuma enər.

Belə çıxır ki, “Ərəb NATO”su ideyası hərbi 
aspektdə təhlükəli və əsası olmayan bir planla 
bağlıdırsa, digər tərəfdən, İrana diplomatik-ide-
oloji təzyiq formalarından biridir. Donald Tramp 
öncə qorxudur, sonra danışıq təklif edir. Bu üsulda 
başlıca məqsəd Amerikanın marağına uyğun bir 
vəziyyət yaratmaqdır. Bunu Koreya yarımadasının 
misalında gördük. İndi də Vaşinqton İranı heç də 
parçalamaq və ya məhv etmək niyyətində deyil. 
Onun əsas məqsədi özünə yaxın Tehran rejimi 
formalaşdırmaqdan ibarətdir. Bu, alına bilərmi?

Müasir geosiyasi şəraitdə, təbii ki, bu su-
ala birmənalı cavab vermək çox çətindir. Onu 
da nəzərə almaq lazımdır ki, İran diplomatiyası 
kifayət qədər təcrübəlidir. Yəni İranı asanlıqla 
aldatmaq və ya təxribata çəkmək ehtimalı azdır. 
Onu bu məsələdə Türkiyənin də müdafiə etməsi 
kiçik faktor deyil. Konkret deyilsə, İranı maliyyə-
iqtisadi cəhətdən nə qədər ağır vəziyyətə salsalar 
da, Vaşinqtona güzəştə gedəcəyini gözləmək real 
görünmür. Əvəzində, İran bir sıra istiqamətlərdə 
elə zərbələr alar ki, onun uzun müddət cəmiyyət 
və dövlət olaraq özünə gəlməsi xeyli çətinləşər.

Biz İran cəmiyyətinin ağır iqtisadi vəziyyət 
və geosiyasi təhdidlərin təsiri altında müharibə 
paradiqmasına köklənə bilməsi variantını nəzərdə 
tuturuq. Bu, İranın inkişafını uzun müddətə 
ləngidə bildiyi kimi, onu aqressivləşdirə də bilər. 
O halda regional miqyasda yeni münaqişə ocaq-
larının yaranması istisna deyil. Deyək ki, zərbəni 
özündən yayındırmaq üçün Ermənistanı yeni-yeni 
təxribatlar törətməyə təhrik edə bilər. Bunun acı 
nəticələr verə biləcəyinin əlavə sübuta ehtiyacı 
yoxdur.

Belə qənaət əldə edilir ki, “Ərəb NATO”su 
deyilən ideya müsəlman dünyasını bədnam 
“Ərəb baharı” qədər parçalaya bilər. Onun ən 
təhlükəli cəhətlərindən biri İslam aləmində 
məzhəb ziddiyyətlərinin kəskinləşməsi olar. 
Daha təhlükəlisi isə odur ki, məzhəb bölgüsünə 
görə müsəlman dövlətlər bir-biri ilə müharibə 
apara bilər. Bunun olduqca faciəvi sonuclar verə 
biləcəyinə şübhə yoxdur.

Vurğulanan məqamlar müsəlman ölkələri ara-
sındakı münasibətlərin tezliklə yaxşılaşdırılması 
zərurətini bir daha ortaya qoyur. Qlobal geosiyasi 
problemlərin həllində müsəlman dövlətlərinin 
ortaq mövqedən çıxış etməsinə ehtiyac getdikcə 
daha çox hiss olunur. O cümlədən BMT 
Təhlükəsizlik Şurasına müsəlman ölkələrindən də 
salınması gərəkdir. Əks halda, dünyanı barış içində 
saxlamaq getdikcə daha çətin ola bilər. Hazırkı 
şəraitdə böyük güclərin müsəlman ölkələrinə qarşı 
tutduqları mövqe qətiyyən qəbul edilə bilməz. 
Ancaq həmin supergüclər və onların havadarlıq 
etdikləri bir sıra dövlətlər ağlabatan addımlara 
hazırdırlarmı? Ədalətli olmaq niyyətləri mövcud-
durmu? Bu sualların cavabı məlum deyil.

Beyləqanda və Oğuzda 
biçilmiş taxıl sahələrini 

yandıran şəxslər saxlanılıblar
 � Beyləqan rayonunun Aşağı Çəmənli 

kəndinin sakini Qubad Həsənalıyev avqustun 
10-da özünə məxsus bir hektar biçilmiş taxıl 
sahəsini yandırıb. Alov onun həmkəndlisi Əli 
Bədəlova məxsus 0,25 hektar sahəyə keçib. 

Daxili İşlər Nazirliyinin mətbuat xidmətindən AZƏRTAC-a 
bildiriblər ki, həmin gün rayonun Yuxarı Aran kənd sakini Sahil 
Əzizov həmkəndlisi Gündüz Qarayevə məxsus biçilmiş taxıl 
sahəsində mal-qara otararkən siqaret kötüyünü söndürmədən yerə 
atdığı üçün 1 hektar ərazidə küləş yanıb. Yanğınların qarşısı alınıb, 
xəsarət alan olmayıb.

Beyləqan Rayon Polis Şöbəsinin əməkdaşları Q.Həsənalıyev 
və S.Əzizov saxlanılıblar. Onların barələrində İnzibati Xətalar 
Məcəlləsinin 518-ci maddəsi (yanğın təhlükəsizliyi qaydalarının 
pozulması və ya yerinə yetirilməməsi) ilə protokollar tərtib edilib.

Oğuz rayonunda da biçilmiş taxıl sahələrini yandıran iki nəfər 
saxlanılıb. Belə ki, avqustun 9-da Xaçmaz kəndi ərazisində kənd 
bələdiyyəsinə məxsus 25 hektar biçilmiş taxıl sahəsində küləşi 
yandıran sakinlər Sərvan Abdulrəhmanov və İlham Cəlilov İnzibati 
Xətalar Məcəlləsinin 244-1-ci maddəsinə (əkin yerinin yandırılma-
sı) əsasən məsuliyyətə cəlb ediliblər. Həmin şəxslərin hər biri 400 
manat məbləğində cərimələniblər.

Gömrükçülər narkotik 
vasitə müsadirə ediblər

 � Dövlət Gömrük Komitəsinin (DGK) 
mətbuat xidmətindən AZƏRTAC-a bildirilib 
ki, Biləsuvar Gömrük İdarəsinin “Qoşa Təpə” 
gömrük postunda İran İslam Respublikasından 
piyada gələn Azərbaycan vətəndaşının üzərində 
şəxsi yoxlama aparılıb. Yoxlama zamanı 
vətəndaşın daxili orqanlarının tibbi müayinədən 
keçirilməsi zərurəti yaranıb. Tibbi müayinə 
nəticəsində xanım vətəndaşın bədən boşluğunda 
5 ədəd bükümdə cəmi 198 ədəd metadon adlı həb 
aşkarlanıb.

Xatırladaq ki, metadon “Azərbaycan Respublikasının 
ərazisində dövriyyəsi məhdudlaşdırılan narkotik vasitələrin II 
Siyahısı”na daxildir və aşkar olunan 198 ədəd həbdə metadonun 
təsiredici maddəsinin ümumi miqdarı 7,92 qram təşkil edir.

Faktla bağlı araşdırma aparılır.


